
Annotatsiya. Ushbu maqola yashil marketing strategiyalarini ishlab chiqishda neyromarketing texnologiyalaridan 
foydalanish imkoniyatlarini chuqur nazariy tahlil qiladi. Tadqiqot Scopus va Web of Science bazalarida chop etilgan 
zamonaviy ilmiy manbalar asosida tizimli adabiyotlar sharhi va konseptual tahlil metodlari yordamida amalga oshirildi. 
Tahlillar natijasida EEG, eye-tracking va biometrik kuzatuv kabi neurometrik texnologiyalar iste’molchilarning ekologik 
qadriyatlarga bo‘lgan haqiqiy, ong osti darajasidagi munosabatini aniqlashda yuqori aniqlik berishi isbotlandi. Xalqaro 
ilmiy tajribalar neyron reaksiyalarning an’anaviy so‘rovnomalarga nisbatan ishonchliroq ko‘rsatkichlar berishini tasdiqlaydi. 
Maqola yashil marketing strategiyalarini takomillashtirish jarayonida neyromarketingning afzalliklari, mavjud cheklovlari 
va amaliy qo‘llash istiqbollarini yoritadi.

Kalit soʻzlar: yashil marketing, neyromarketing, ekologik brendlash, iste’molchilar xulqi, barqaror rivojlanish.
Abstract. This article provides a comprehensive theoretical analysis of the application of neuromarketing technologies in 
the development of green marketing strategies. The study is based on contemporary scientific sources indexed in Scopus 
and Web of Science and employs systematic literature review and conceptual analysis methods. The findings reveal that 
neurometric tools such as EEG, eye-tracking, and biometric monitoring enable highly accurate assessment of consumers’ 
subconscious responses to environmental values. International evidence demonstrates that neural reactions offer more 
reliable insights into eco-friendly brand perception compared to traditional self-reported methods. The article discusses 
the advantages, limitations, and practical implications of integrating neuromarketing into the design of green marketing 
strategies.

Key words: green marketing, neuromarketing, environmental branding, consumer behavior, sustainable development.
Аннотация. В статье представлен углубленный теоретический анализ применения нейромаркетинговых методов при 
разработке стратегий зелёного маркетинга. Исследование основано на современных источниках, опубликованных 
в Scopus и Web of Science, с использованием методов систематического обзора литературы и концептуального 
анализа. Результаты показывают, что технологии EEG, отслеживания движения глаз и биометрического 
мониторинга позволяют более точно измерять подлинное отношение потребителей к экологическим ценностям на 
подсознательном уровне. Международные исследования подтверждают, что нейронные реакции обеспечивают 
более достоверные данные по сравнению с традиционными опросами. В статье раскрываются преимущества, 
ограничения и перспективы интеграции нейромаркетинга в разработку зелёных маркетинговых стратегий.

Ключевые слова: зелёный маркетинг, нейромаркетинг, экологический брендинг, потребительское поведение, 
устойчивое развитие.

K I R I S H
So‘nggi yillarda global miqyosda ekologik barqarorlik masalalarining keskinlashuvi korxonalarni o‘z 

marketing amaliyotlarini qayta ko‘rib chiqishga majbur qilmoqda. Iqlim o‘zgarishi, tabiiy resurslarning cheklanishi 
va atrof-muhitga bo‘lgan ijtimoiy e’tiborning ortishi natijasida iste’molchilar ongida “yashil” qadriyatlarga 
bo‘lgan talab kuchaymoqda. Shu nuqtai nazardan, kompaniyalar ekologik mas’uliyatni o‘z strategiyalariga 
integratsiya qilish orqali nafaqat ijtimoiy majburiyatini bajaradi, balki raqobat ustunligini ham shakllantira oladi. 
Ushbu jarayonda yashil marketing strategiyalari korxonalarning uzoq muddatli barqaror rivojlanishi va bozor 
pozitsiyasini mustahkamlashda muhim vosita sifatida e’tirof etiladi. Biroq ekologik tamg‘alar, eko-brendlash 
yoki “yashil kommunikatsiyalar”ning samaradorligi har doim ham kutilgan natijani bermaydi. Tadqiqotlar 
shuni ko‘rsatadiki, iste’molchilarning ekologik bayonotlarga bo‘lgan ishonchi o‘zgaruvchan bo‘lib, ko‘pincha 
deklarativ xarakterga ega. An’anaviy so‘rovlar, intervyular yoki fokus-guruhlar orqali olingan ma’lumotlar esa 
ko‘pincha iste’molchilarning haqiqiy xohish-irodasini to‘liq aks ettira olmaydi. Shu sababli ilmiy jamoatchilikda 
neyromarketingning yashil marketing strategiyalaridagi roli tobora muhim ilmiy yo‘nalish sifatida shakllanmoqda.

Neyromarketing — bu insonning ong osti va ongdagi reaksiyalarini, shuningdek, qaror qabul qilish 
jarayonlarini aniqlashga qaratilgan ilmiy yondashuv bo‘lib, EEG, fMRI, eye-tracking, GSR kabi texnologiyalar 
orqali iste’molchilarning yashirin xatti-harakatlarini tahlil qilish imkonini beradi. Xorijiy tadqiqotlar natijalariga 
ko‘ra, ekologik qadriyatlarga nisbatan shakllanuvchi neyron javoblar iste’molchining “yashil” mahsulotni qabul 
qilishga tayyorligi yoki brendga bo‘lgan haqiqiy ishonchini aniqroq aks ettiradi. Bu holat korxonalar uchun 
ekologik mavzudagi reklama, brending va kommunikatsiya strategiyalarini yanada maqsadli va samarali 
yo‘naltirish imkoniyatini yaratadi.

Shuningdek, nazariy manbalarda yashil marketing va neyromarketingning integratsiyasi yetarlicha 
o‘rganilmagan yo‘nalish hisoblanadi. Mavjud ilmiy bo‘shliqlar quyidagi jihatlarda namoyon bo‘ladi: birinchidan, 
neyromarketing texnologiyalarining ekologik marketing amaliyotlariga integratsiyasi hali keng qamrovli empirik 
tadqiqotlar bilan tasdiqlanmagan; ikkinchidan, ushbu usullarning narxi, texnologik murakkabligi va etik cheklovlar 
samarali tadqiqot olib borishga to‘sqinlik qiladi; uchinchidan, nazariy va amaliy natijalarni birlashtiruvchi yagona 
konseptual model mavjud emas.

Mazkur maqolaning maqsadi — Scopus va Web of Science bazalaridagi zamonaviy ilmiy adabiyotlar 
asosida yashil marketing strategiyalarini ishlab chiqishda neyromarketing yondashuvlarining nazariy asoslarini 
tizimli tahlil qilish, ularning afzalliklari, amaliy imkoniyatlari va mavjud cheklovlarini aniqlashdan iborat. Maqolada 
ushbu yo‘nalishda xorijiy olimlar tomonidan ishlab chiqilgan konseptual modellar va yondashuvlar o‘rganiladi, 
shuningdek, iste’molchilarning ekologik qadriyatlarini baholashda neyromarketingning qo‘llanilishi va uning 
samaradorligi yoritiladi.

Natijada mazkur tadqiqot yashil marketing strategiyalarini takomillashtirish va ekologik brendlash jarayonida 
ilmiy asosga ega qarorlar qabul qilish imkonini beruvchi konseptual platforma yaratishga xizmat qiladi. Bu 
esa korxonalar va tadqiqotchilar uchun ekologik barqarorlikka yo‘naltirilgan marketing strategiyalarini yanada 
samarali shakllantirishda muhim ilmiy hissa hisoblanadi.

M A V Z U G A  O I D  A D A B I Y O T L A R  T A H L I L I 
Yashil marketing strategiyalarining shakllanishi va iste’molchilarning ekologik qadriyatlarga nisbatan 

munosabati haqidagi ilmiy qarashlar turli manbalarda keng yoritilgan bo‘lib, ushbu tadqiqotlarda marketingning 
psixologik, neyrofiziologik va axloqiy komponentlarining o‘zaro integratsiyasi alohida urg‘u bilan ko‘rsatiladi. 
Kotler va Armstrongning Principles of Marketing asari [1] yashil marketingni korxonalarning barqarorlikka 
yo‘naltirilgan strategik faoliyati sifatida ta’riflab, ekologik qadriyatlar kuchayishi iste’molchi xulqining tubdan 
o‘zgarishiga va marketing qarorlarining qayta ko‘rib chiqilishiga olib kelayotganini ilmiy asoslaydi. Bunday 
o‘zgarishlar, bir tomondan, iste’molchilarning ekologik masalalarga bo‘lgan qiziqishi ortib borayotganini, 
ikkinchi tomondan esa, korxonalar uchun yashil marketing strategiyalarining raqobatbardoshlikni oshirishdagi 
ahamiyatini tasdiqlaydi.

Neyromarketingning bu jarayondagi roli Plassmann, Ramsøy va Milosavljevic tomonidan Journal of 
Consumer Psychology jurnalida chop etilgan “Branding the Brain” [2] ishida chuqur tahlil qilingan bo‘lib, ular 
EEG, fMRI va GSR kabi metodlar iste’molchi qaror qabul qilish jarayonini an’anaviy so‘rovlarga qaraganda 
aniqroq tushuntirishga imkon berishini ilmiy jihatdan asoslaydi. Ularning natijalari ekologik brendlarga nisbatan 
shakllanuvchi ong osti reaktsiyalari ko‘pincha iste’molchilarning so‘z orqali bildirgan fikrlariga zid bo‘lishi 
mumkinligini ko‘rsatadi. Shu tariqa, neurometrik yondashuvlar yashil brendlash samaradorligini baholashda 
ishonchliroq vosita ekanligi tasdiqlanadi.

Dangelico va Vocalellining Business Strategy and the Environment jurnalidagi tadqiqoti [3] ekologik 
qadriyatlar iste’molchi idrokini qanday shakllantirishini tushuntirib, yashil marketing strategiyalarining 

psixologik asoslarini ochib beradi. Mualliflarning fikricha, ekologik tamg‘alar, barqaror ishlab chiqarish haqidagi 
deklaratsiyalar va vizual brendlash elementlari iste’molchilarning ishonch darajasiga bevosita ta’sir qiladi 
hamda xarid qarorlarining shakllanishida kuchli omil bo‘lib xizmat qiladi. Ushbu ilmiy asoslar neyromarketing 
texnologiyalarini yashil marketing strategiyalarini aniqlik bilan moslashtirishda zarur vosita sifatida ko‘rsatadi.

Mahalliy manbalar ham ushbu global ilmiy yondashuvlar bilan uyg‘un ravishda O‘zbekiston bozorining 
o‘ziga xos xususiyatlarini ochib beradi. Mirzaevning Tashkent University Journal of Economics jurnalidagi 
tadqiqoti [4] iste’molchilar ekologik mahsulotlarga ijobiy munosabat bildirsa-da, real xarid qarorlarida bu 
munosabat yetarlicha aks etmasligini ko‘rsatgan. Bu holat an’anaviy sotsiologik so‘rovlarning zaif tomonlarini 
fosh etib, iste’molchining haqiqiy motivatsiyasini o‘lchash uchun neuromarketing yondashuvlaridan foydalanish 
zarurligini ta’kidlaydi. Toshpulatovning Marketing Science Review dagi ishi [5] O‘zbekistonda neuromarketing 
texnologiyalarini qo‘llash imkoniyatlari va cheklovlarini baholab, EEG va eye-tracking vositalarining mahalliy 
korxonalarda strategik ustunlik yaratish imkoniyatini ko‘rsatadi. Karimovaning International Journal of 
Sustainable Marketing jurnalida chop etilgan maqolasida [6] esa O‘zbekistonda ekologik qadriyatlar endigina 
shakllanayotgan bo‘lsa-da, ularni aniqlashda neurometrik yondashuvlarning istiqbollari katta ekanligi ilmiy 
asoslanadi. Sharopovaning 2024-yilda Yashil Iqtisodiyot va Taraqqiyot jurnalidagi tadqiqoti [7] marketing 
tadqiqotlarida zamonaviy raqamli va neurometrik usullarni qo‘llash zarurligini ko‘rsatib, iste’molchi xulqini tahlil 
qilish jarayonida ilg‘or texnologiyalar yetarlicha qo‘llanmayotganini ta’kidlaydi. Uning 2025-yilda chop etilgan 
keyingi tadqiqotida [8] sun’iy intellekt va neyromarketing integratsiyasining kichik biznes sektorida qo‘llanishi 
bo‘yicha muhim amaliy yechimlar taklif etilgan. Bu ilmiy yondashuvlar mahalliy korxonalar uchun raqobat 
ustunligi shakllantirishda texnologik innovatsiyalarning ahamiyatini kuchaytiradi.

Xalqaro laboratoriya tadqiqotlari — MIT, Stanford va UCLA [10] tomonidan olib borilgan neuromarketing 
ishlari ekologik brend yorliqlari iste’molchining prefrontal korteksida ijobiy faollikni oshirishini ko‘rsatgan bo‘lib, 
ekologik qadriyatlarga mos brendingning neurometrik asosini yaratadi. Tesla, Patagonia va Seventh Generation 
kompaniyalari bu ilmiy natijalardan o‘z reklama va qadoqlash dizaynlarini test qilishda foydalanmoqda [11]. 
Yaponiyada Tokyo University of Science tomonidan olib borilgan eye-tracking tadqiqotlari minimalist ekologik 
qadoqlar diqqatni oshirishi va kognitiv yukni kamaytirishini tasdiqlagan [12], Toyota, Panasonic va Suntory esa 
neuromarketing asosida sodiqlik indikatorlarini baholash strategiyalarini ishlab chiqqan [13]. Janubiy Koreyada 
Seoul National University tadqiqotlari [14] “eco-trust” hissining emotsional triggerlar orqali shakllanishini 
ko‘rsatgan bo‘lib, bu yondashuv Samsung, LG va Hyundai kompaniyalarining marketing pre-test jarayoniga 
joriy etilgan [15]. Germaniyada Berlin Technical University va Ludwig Maximilian University tadqiqotlari [16] 
ekologik reklamalarning ventromedial prefrontal korteksni faollashtirishini ko‘rsatgan, Siemens va BMW kabi 
kompaniyalar esa bu natijalarni amaliy strategiyalariga tatbiq qilgan [17].

Shuningdek, Buyuk Britaniya (Cambridge University, London School of Economics) [18], Niderlandiya 
(Amsterdam University) [20], Singapur (Singapore Management University) [21], Shvetsiya (Stockholm 
University) [22], Kanada (University of Toronto) [23] va Avstraliya (Queensland University) [24] ilmiy markazlarining 
tadqiqotlari ekologik reklama va brend kontentining limbik tizim, axloqiy qoniqish va emotsional reaktivlikka 
bevosita ta’sir qilishini neyrofiziologik dalillar bilan tasdiqlaydi. Ushbu manbalar ekologik brendlashda vizual, 
emotsional va neyron triggerlar iste’molchining ishonch darajasi va sodiqligini sezilarli darajada oshirishini 
ko‘rsatadi.

Umuman olganda, adabiyotlar tahlili ko‘rsatadiki, yashil marketing strategiyalarining samaradorligi 
iste’molchining ong osti reaktsiyalarini aniqlashga asoslangan yondashuvlarga bevosita bog‘liq bo‘lib, 
neuromarketing bu jarayonda eng ishonchli ilmiy asoslardan birini taqdim etadi. Shu bilan birga, texnologik 
xarajatlar, etik cheklovlar va amaliy qo‘llashdagi murakkabliklar mavjud bo‘lgani sababli, ushbu yo‘nalishda 
qo‘shimcha chuqurlashtirilgan tadqiqotlar zarur.

T A D Q I Q O T  M E T O D O L O G I YA S I
Ushbu tadqiqot metodologiyasi yashil marketing strategiyalarining shakllanishida neyromarketing 

texnologiyalarining ilmiy asoslarini aniqlashga qaratilgan bo‘lib, zamonaviy ilmiy manbalarni tizimli ravishda 
o‘rganish, solishtirish va konseptual tahlil qilishga asoslanadi. Tadqiqot jarayoni avvalo Scopus, Web of Science 
va Elsevier kabi xalqaro ilmiy bazalardan foydalanishga qurildi; bu tanlov so‘nggi yillarda yashil marketing 
va neuromarketing bo‘yicha eng kuchli ilmiy maqolalar aynan ushbu bazalarda to‘planganligi bilan izohlanadi 
[1]. Ma’lumotlar tanlash jarayonida 2015–2024 yillar oralig‘ida chop etilgan maqolalar ko‘rib chiqildi, chunki 
ushbu davrda EEG, fMRI, eye-tracking, GSR kabi neuromarketing texnologiyalarining sifat jihatidan rivojlanishi 
tezlashgan va ekologik marketing konsepsiyalari bozor talablariga moslashgan holda sezilarli takomillashgan. 
Tadqiqotda qo‘llanilgan asosiy yondashuv — “literature review “  bo‘lib, unda Kotler va Armstrongning yashil 
marketingning strategik mohiyatiga doir qarashlari [1], Plassmann va hamkorlarining iste’molchi ong osti 
jarayonlarini o‘lchashga doir neyromarketing model va metodlari [2], Dangelico va Vocalellining ekologik 

brendlashning psixologik va xulq-atvoriy asoslarini ochib beruvchi konseptual ishlari [3] tizimli tarzda tahlil qilindi. 
Mazkur metod tadqiqotning nazariy poydevorini shakllantirib, mavjud ilmiy qarashlar o‘rtasidagi o‘xshashlik va 
farqlarni aniqlash imkonini berdi.

Shu bilan birga, konseptual tahlil usuli qo‘llanilib, neuromarketing usullarining yashil marketing strategiyalariga 
integratsiyasini ifodalovchi omillar, mexanizmlar va ilmiy yondashuvlar o‘zaro solishtirildi. Masalan, Mirzaevning 
O‘zbekiston iste’molchilarining deklarativ ekologik xohishlari va real xarid xatti-harakatlari o‘rtasidagi tafovut 
haqidagi ilmiy natijalari [4] Toshpulatovning neyromarketing texnologiyalarining mahalliy bozor sharoitidagi 
amaliy qo‘llanish imkoniyatlari va texnik cheklovlari haqidagi tahlili [5] bilan birgalikda o‘rganildi. Shu tarzda 
mahalliy bozor uchun neyrometrik metodlarning dolzarbligi va qo‘llanishga oid ehtiyojlar aniqlashtirildi.

Qiyosiy tahlil yondashuvi yordamida AQSH, Yevropa, Yaponiya, Koreya va Singapur kabi mamlakatlarda 
neuromarketingning stratejik marketing amaliyotiga integratsiya qilinishi bo‘yicha ilmiy natijalar umumlashtirildi. 
Masalan, MIT va Stanford tadqiqotlarida ekologik yorliqlarni ko‘rgan paytda prefrontal korteks faolligining oshishi 
[10], Tokyo University of Science tomonidan ekologik qadoqlarning vizual diqqatga ta’siri bo‘yicha eye-tracking 
natijalari [12], Seoul National University tomonidan aniqlangan “eco trust” hissining emotsional neyrotriggerlar 
orqali shakllanishi [14] birgalikda tahlil qilindi. Ushbu ma’lumotlar turli mamlakatlar tajribasida neurometrik 
metodlarning samaradorlik darajasini solishtirish imkonini berdi.

Tadqiqot metodologiyasining muhim bosqichlaridan biri sifatida ilmiy manbalarning aniqlik, ishonchlilik, 
davriylik va metodik moslik mezonlari asosida saralash amalga oshirildi. Ayniqsa, neuromarketing metodlari 
bilan ekologik reklama, qadoqlash, brendlash elementlari o‘rtasidagi sabab-oqibat bog‘liqliklarini tajribaviy 
tasdiqlagan manbalarga ustuvorlik berildi. Bunga Plassmannning fMRI asosidagi qaror qabul qilish modellari 
[2], Dangelico va Vocalelli konseptual modeli [3], MIT va UCLA laboratoriya ma’lumotlari [10] kiradi. 
Mazkur tadqiqot sifatli yondashuvga asoslangan bo‘lib, empirik eksperimentlar o‘tkazilmagan, ammo ilg‘or 
neuromarketing tajribalari o‘z ichiga qamrab olinib tahlil qilingan. Bu yondashuv ekologik brendlashning neyron 
asoslarini mustahkamlovchi nazariy model yaratish imkonini beradi. Shu bilan birga, metodning cheklovlari 
sifatida neuromarketing tadqiqotlarining ba’zi mamlakatlarda tijoriy maxfiyligi, texnologik xarajatlar yuqoriligi va 
ilmiy manbalardagi tafovutlar qayd etiladi.

Natijada metodologiya zamonaviy ilmiy qarashlar va neuromarketing natijalarini yagona konseptual 
asosga birlashtirish orqali yashil marketing strategiyalarining takomillashuviga xizmat qiluvchi ilmiy platformani 
shakllantirishga qaratilgan bo‘lib, tadqiqotning davomiy bosqichlarida qaror qabul qilish mexanizmlarini chuqur 
tahlil qilish uchun mustahkam nazariy baza yaratadi.

T A H L I L  V A  N A T I J A L A R
Tahlillar shuni ko‘rsatadiki, rivojlangan davlatlar yashil marketing strategiyalarini takomillashtirishda 

neyromarketing texnologiyalaridan tizimli va ilmiy asoslangan tarzda foydalanib kelmoqda. Scopus, Web of 
Science va Elsevier bazalarida e’lon qilingan top tadqiqotlar ushbu yo‘nalishning global miqyosda kengayib 
borayotganini tasdiqlaydi. Xalqaro amaliyotlarda neuromarketing ko‘proq iste’molchilarning ong osti reaksiyalarini 
o‘lchash, ekologik brendlarni test qilish, reklama samaradorligini aniqlash va ekologik qadriyatlarga nisbatan 
real munosabatni baholashda qo‘llanmoqda.

AQSH ushbu sohada yetakchi bo‘lib, MIT, Stanford va UCLA olimlari EEG, fMRI hamda GSR texnologiyalari 
yordamida ekologik yorliqlarni ko‘rgan iste’molchilarda prefrontal korteks faolligining oshishini aniqlagan. “Eco-
friendly” va “carbon neutral” kabi iboralar ong osti darajasida ekologik moslik hissini kuchaytirib, brendga nisbatan 
ijobiy neyron javoblar paydo bo‘lishiga olib keladi. Shu sababli Tesla, Patagonia va Seventh Generation kabi 
kompaniyalar reklama dizayni, ranglar kompozitsiyasi va qadoqlashni neurometrik testlar orqali ishlab chiqadi, 
bu esa yashil brend identifikatsiyasini kuchaytiradi. Yaponiya tajribasi “ijtimoiy mas’uliyatli marketing” modeli 
bilan ajralib turadi. Tokyo University of Science laboratoriyasi eye-tracking tadqiqotlarida yashil rang, tabiat 
elementlari va minimalist dizayn iste’molchi diqqatini 20–30% ga oshirishini aniqladi. Frontal EEG signallarida 
ijobiy emotsional faollik kuzatilgani bois Toyota, Panasonic va Suntory kabi kompaniyalar neuromarketingdan 
“barqaror brendga sodiqlik” darajasini aniqlashda faol foydalanadi.

Janubiy Koreya “Green Growth” modeli bilan tanilgan bo‘lib, bu yerda Samsung, LG va Hyundai kabi 
kompaniyalar reklama pre-testlarida biometrik monitoring va neyroanalitik usullardan keng foydalanadi. Seoul 
National University tadqiqotlari ekologik brendlarga nisbatan “eco-trust” hissi emotsional stimullar ta’sirida 
kuchayishini, tabiat manzaralari va sokin ranglar yurak urish tezligini pasaytirib, xotirjamlik holatini faollashtirishini 
ko‘rsatdi. Germaniyada yashil marketing davlat siyosati va ilmiy institutlar bilan integratsiyalashgan bo‘lib, Berlin 
Technical University hamda Ludwig Maximilian University tomonidan fMRI yordamida o‘tkazilgan tadqiqotlar 
ekologik brendlar ventromedial prefrontal korteksni faollashtirib, mukofot tizimida ijobiy javoblar paydo bo‘lishini 
tasdiqlaydi. Siemens va BMW i-series ushbu natijalardan strategik qarorlarni shakllantirishda foydalanadi, 
chunki ekologik innovatsiyalar iste’molchida uzoq muddatli ishonch hosil qilishga yordam beradi.

Buyuk Britaniyada Cambridge University va London School of Economics olib borgan tadqiqotlar 
iste’molchilarda yashil mahsulotlarga nisbatan qo‘llab-quvvatlash istagi bilan skeptitsizmning bir vaqtda namoyon 
bo‘lishini ko‘rsatgan. EEG signallaridagi “ziddiyatli emotsiyalar” aniqlanishi sababli britan kompaniyalari — 
Unilever, Tesco, Co-op — yashil qadoqlashni doimiy ravishda eye-tracking yordamida test qiladi. Niderlandiya, 
Singapur, Shvetsiya, Kanada va Avstraliya ilmiy markazlari ekologik reklama va brending elementlarining limbik 
tizimga ta’sirini o‘rgangan neurometrik tadqiqotlari bilan ajralib turadi. Amsterdam Universiteti “neuro-priming” 
vizual stimullar tabiatga hurmat hissini kuchaytirishini aniqlagan; Singapurda ekologik brendlarga emotsional 
reaktivlik yuqoriligi qayd etilgan; Shvetsiyada ekologik reklama “axloqiy qoniqish” tizimini faollashtirishi 
isbotlangan; Kanadada “Green Trust Index” modeli ekologik brendga ishonchni neyron signallar asosida 
baholash imkonini bergan; Avstraliyada esa tabiat manzaralaridan foydalanilgan reklamalarda limbik tizim 
faolligi oshgani aniqlangan.

Mazkur global tajribalar 1-jadvaldagi tahlillar bilan mustahkamlanadi. Unga ko‘ra, AQSH, Germaniya, 
Yaponiya, Janubiy Koreya va Shvetsiya yashil marketing va neyromarketing integratsiyasining eng rivojlangan 
tizimlariga ega. AQSHda ekologik yorliqlar prefrontal korteks faoliyatini oshirib, ekologik brendlarga ishonchni 
kuchaytirishi aniqlangan; Germaniyada barqaror qadoqlarning eye-tracking orqali diqqatni 30–34% ga oshirishi 
qayd etilgan; Yaponiyada minimalist dizayn iste’molchilar diqqatini 20–30%ga kuchaytirishi ilmiy tasdiqlangan; 
Janubiy Koreyada AI asosidagi neurometrik tahlillar reklama samaradorligini 28% oshirgan; Shvetsiyada esa 
yashil reklama mukofot tizimini faollashtirib, ekologik mahsulotlarga sodiqlikni kuchaytirgan.

1-Jadval. Yetakchi davlatlarda yashil marketing va neyromarketing amaliyotlari taqqoslanishi

Davlat Yashil marketing 
rivoji

Qo‘llanilgan 
neyromarketing 
texnologiyalari

Asosiy topilmalar Manba 
xarakteri

AQSH Juda rivojlangan, 
biznes sektor yetakchi

EEG, fMRI, GSR, 
facial coding

Yashil yorliqlar prefrontal korteks 
faolligini oshiradi; ekologik brendlarga 
ishonch neyron darajada tasdiqlangan

Scopus, 
Elsevier

Germaniya Yevropada eng kuchli 
eko-standartlar Eye-tracking, EEG

Barqaror qadoqlarning diqqatni 30–34% 
oshirishi aniqlangan; eko-belgilarning 
ishonchga ta’siri yuqori

Springer, 
Web of 
Science

Yaponiya Minimalistik eko-dizayn 
va davlat qo‘llovi kuchli Eye-tracking, EEG

Minimalist qadoqlash dizayni iste’molchi 
diqqatini 20–30% oshiradi; kognitiv 
yukni kamaytiradi

Web of 
Science

Janubiy 
Koreya

Innovatsion eko-
bozor, “Green Growth” 
yetakchi

Biometrik 
monitoring, 
EEG, AI-based 
neurometrics

“Eco-trust” hissi emotsional stimullardan 
kuchayadi; neyroanalitika reklama 
samaradorligini 28% oshirgan

Scopus

Shvetsiya Barqarorlik madaniyati 
juda yuqori EEG, Pupillometry

Yashil reklama mukofot tizimini 
faollashtiradi; ekologik mahsulotga 
sodiqlik neyron darajada kuchli

Scopus

Shu umumlashtirilgan natijalar shuni ko‘rsatadiki, yetakchi davlatlarning tajribasi neuromarketingni yashil 
marketing strategiyalarini ishlab chiqish va test qilishda yuqori aniqlikdagi ilmiy vosita sifatida qat’iy tasdiqlaydi. 
Neurometrik metodlar iste’molchilarning ong osti reaktsiyalarini o‘lchash orqali ekologik brendlarga bo‘lgan 
haqiqiy munosabatni aniqlaydi, reklama va qadoqlash samaradorligini oshiradi, brendga ishonch va sodiqlikni 
mustahkamlaydi. Bu esa yashil marketingning muvaffaqiyati faqat ekologik kontentga emas, balki inson miyasi 
qanday signal qabul qilishi va unga qanday javob qaytarishiga bog‘liqligini ko‘rsatadi.

X U L O S A  V A  T A K L I F L A R
O‘tkazilgan adabiyotlar tahlili va xalqaro tajribalar yashil marketing strategiyalarini ishlab chiqishda 

neyromarketing texnologiyalarining muhim ahamiyatga ega ekanini yaqqol ko‘rsatadi. Yetakchi davlatlar — 
AQSH, Germaniya, Yaponiya, Janubiy Koreya va Shvetsiyada — ekologik brendlarni qabul qilish jarayoni 
iste’molchilarning neyrofiziologik reaksiyalari asosida chuqur o‘rganilib, marketing strategiyalari shunga mos 
ravishda optimallashtirilgan. Tadqiqotlar ekologik yorliqlar, minimalist qadoqlash va vizual dizayn elementlari 
iste’molchida ijobiy emotsiyalarni faollashtirishini, brendga bo‘lgan ishonchni kuchaytirishini hamda yashil 
mahsulotlarga sodiqlikni oshirishini tasdiqlaydi. Bu esa yashil marketingning samaradorligi faqat ekologik 
reglamentlar va sertifikatlarga emas, balki iste’molchining ong osti darajasidagi psixologik va neyron 
reaksiyalarini hisobga oluvchi yondashuvlarga ham bog‘liqligini anglatadi.

O‘zbekiston sharoitida yashil marketing istiqbollari yuqori bo‘lsa-da, iste’molchilarning ekologik 
mahsulotlarga nisbatan xabardorligi va ishonchi hali yetarli darajada shakllanmagan. Shu bois mahalliy 
kompaniyalar uchun neyromarketingdan foydalanish — vizual va emotsional triggerlarni sinovdan o‘tkazish, 
ekologik brend atributlarining qabul qilinishini o‘lchash va iste’molchilar xulq-atvorini chuqurroq tahlil qilish — 
muhim ahamiyat kasb etadi. Bundan tashqari, ekologik sertifikatlar va ishonch belgilaridan faol foydalanish, 
kommunikatsiyada real ekologik foydani asoslash ham brend ishonchliligini oshiradi. Xalqaro tajribalarni tahlil 
qilib, O‘zbekiston bozoriga moslashtirilgan neuromarketing yondashuvlarini joriy etish esa yashil marketing 
strategiyalarining samaradorligini oshirish, iste’molchi sodiqligini mustahkamlash va mahalliy korxonalar 
raqobatbardoshligini yanada kuchaytirishga xizmat qiladi.

